
«Etxea izateko eskubidea» hobetsi du Lurzoruaren lege proiektuak 

Javier Madrazo Eusko Jaurlaritzako Etxebizitza eta Gizarte Gaietarako sailburuaren esanetan, espekulazioa geldiaraztea eta babes ofizialeko etxeen eskaintza bultzatzea dira helburu nagusiak 

LUIS KARLOS GARCIA - GASTEIZ 

Eusko Jaurlaritzaren Gobernu Batzordeak lurzoruaren lege egitasmoa onartu zuen atzoko bileran. Etxebizitza eta Gizarte Gaietarako sailburu Javier Madrazoren esanetan, testuaren irizpide nagusia da lehentasuna ematen zaiola «etxebizitza izateko eskubideari, lursailen jabetza edukitzeko eskubidearen gainetik». 

Administrazioaren aurreikuspena da 100.000 etxebizitza berriren premia izango dela Araba, Bizkai eta Gipuzkoan hemendik 2010. urtera bitartean, gazteen beharrak ase ahal izateko. Gaur egun Etxebiden izena emanda dauden guztien %85ek ezin dute 150.000 euro baino gehiago pagatu etxearen truke.Madrazok lege-proiektuaren bi helburu jakin nabarmendu zituen atzoko agerraldian: lurzoruaren espekulazioaren aurkako ekimena eta babes ofizialeko etxebizitzen sustapena. Hona hemen helburu horiek gauzatzeko aurreikusi diren politika nahiz tresna nagusiak: 

ESPEKULAZIOA 
Hirigintza-agentea: Lege proiektuak saihestu egin nahi du jabeak lurzoruari atxikitzea espekulatzeko asmoz. Sailburuak esan zuen gaur egun lursailen jabe asko zain geratzen direla, erosleek jabeek nahi duten prezioa ordaintzeko. Legearen arabera, funtsezkoa da lurzoruen garapena udalen esku uztea, «orain arte ezer egiterik ez baitzegoen jabeak lursail batekin ez bazuen ezer egin nahi». Hortaz, hemendik aurrera udalek lurzoruak urbanizatzeko prozesuak abiatu ahal izango dituzte hirigintza-agentearen bitartez, jabeak berak urtebetean abian jartzen ez badu. Madrazoren irudiko, ekimen horrek etxeen prezioen «igoera geldiaraztea» ekarriko du. 

Desjabetzeak: Lurzoruaren legeak eutsi egin dio hasierako zirriborroetan ageri ziren aukeretako biri: babes ofizialeko etxea desjabetzeko modua izango da urtebetez hutsik badago edo beste batzuei alokatuz gero; halaber, suspertzen ari diren eremuetako etxe libreak ere desjabetzeko aukera izango da, espekulazioa saihesteko nahiz okupazioekin balizko arazoak saihesteko asmoz. Lege proiektuak arrazoitu du desjabetzeko formulak espekulazioaren aurkako borrokaren ondorioak izango direla. 

Testuak, hasiera batean, urrunago heldu nahi zuen hutsik dauden merkatu libreko etxe mota guztien gainean jardun ahal izateko, baina atzera egin behar izan du, Espainiako legediaren «mugak» tartean baitzeuden. Zirriborroak egundoko ika-mika eragin zuen, uda hasieran, legeak hutsik dauden etxe guztiak desjabetzeko modua zekarrela argitara ematean. 

BABES OFIZIALEKO ETXEAK 

Gobernuak abagunea baliatu nahi du babes ofizialeko etxebizitzen eskaintzari bultzada sendoa emateko. Gaur egun etxe guztien %38 besterik ez dira, baina neurri berriei esker %50 izatea da helburua jomuga da urtean mota horretako 10.000 etxebizitza merkaturatzea. Horretarako, hiru tresna daude: 

Erreserbak: gora egin du udalerriek gorde beharko duten babes ofizialeko etxebizitza kopuruak. Guztien %65etik %70era bitartekoa izan behar du hirigunetik kanpoko zabalkunde-lurzoruetan (%10 gorde beharko da etxe tasatuak egiteko); hiriguneko lursailetan, bestalde, %20tik %30era bitartekoa izan behar du (%10 gorde beharko da etxe tasatuak eraikitzeko). 

Udalerriak: Babes ofizialeko etxeen eskaintza bermatu beharra izango dute 3.000 biztanletik gorako udalerri guztiek (orain arte 7.000 biztanletik gorakoek baino ez zuten egin behar). Horren arabera, orain arte baino 32 udalerri gehiagok egin beharko dute erreserba: 85 dira guztira, hots, Araba, Bizkai eta Gipuzkoako ia denak. Jaurlaritzak uste du neurri horrek igo egingo duela babes ofizialeko etxeen kopurua. 

Tasatuak: Eusko Jaurlaritzak sustatuko ditu etxe tasatuak. Babes ofizialeko etxeen eta merkatu librekoen artean erdibidea izango da, hots, aukera emango dio babes ofizialekoen eskaintzara jotzeko behar baino diru-sarrera gehiago dituenari, baina, aldi berean, merkatu librean erosterik ez daukanari. Etxe tasatuak lortzeko prozesua babes ofizialeko etxeekin dauden ezaugarriek arautuko dute, Administrazio publikoaren kontrola barne. Prezioa ezin izango da izan Babes Ofizialekoena baino %30 gehiago. Hauek dira prezioaren mugak: hiriburuetan 153.000 euro 70 metro koadroko etxebizitzetan eta 179.000 euro 90 metrokoetan. Eudelek eskatu eta Lakuak ontzat hartutako ideia da etxe tasatuen eskaintzari ekitea. 

URBANIZAZIOAK 
Atal batek gehienez eraiki daitekeenari buruzko indizeak ezarri ditu, «garapen iraunkorraren» aldeko ekimen bezala. Arrazoia da lurzorua «baliabide urria» dela Araba, Bizkaia eta Gipuzkoan, eta, beraz, ezin daitezkeela lurraldeak txaletez nahiz sakabanatutako urbanizazioez bete. Testuak debekatu egingo du txaleten urbanizazioak eraikitzea 3.000 biztanletik gorako guneetan, zabalkunde-eremuan. 

EtxeBIZITZA 

Etxerik ez duen pertsona talde batek gose greba hasi du.

Etxebizitza finkorik ez duen pertsona talde batek gose grebari ekin dio Baionan. Egoitzarik ezean, Baionako San Andre Plazan abiatu dute protesta. AC taldeak eta Baiona Iraultzen plataformak etxerik gabekoek pairatzen duten jazarpena salatu dute. «Gizartearen miseriari aurre egiteko instituzioen gabeziak gordetzeko erabiltzen den errepresioa salatzen dugu», dio aipatutako taldeen agiriak. Grebalariekiko elkartasuna eskatzen dute. 



